
JOXE
GARMENDIA LARRAÑAGA

AZKOITIKO BAILARETAKO
ESKOLAK, 1824-1977

Joxe GARMENDIA LARRAÑAGA, Azkoi-
tian jaio zen eta bere lehen ikasketak herriko Flo-
reaga ikastetxean egin ondoren, Azpeitiko Institu-
tuan ikasi zuen batxilergoa. Urte batzuetan altzari-
gintzan aritu ondoren, eskolara itzuli eta Derioko
Irakasle Eskolan atera zuen maisu titulua eta
Donostian Pedagogiako Lizentziatura. Urte luzez
irakasle izan da Azpeitiko Ikastolan. Egun Donos-

tiako Filosofia eta Hezkuntza Zientzian Fakultatean ari da ira-
kaskuntzan eta ikerketa lanetan Hezkuntzaren Teoria eta
Historia Sailean. Bere Doktorego tesia Gipuzkoako auzo-eskolei
buruz egin zuen.

Liburu honetan XIX. eta XX. mendeko Azkoitiko landa-
auzoetako eskolatzea eta auzo-eskolak deskribatzen ditu. Herri
honen adibideari jarraituz, suma dezakegu nolakoa zen hezkuntza
Euskal Herriko landa-eremuko herririk gehienetan. Hausnar-
keta eta deskribapen zehatza, hauxe da lan honen meriturik han-
dienetarik bat. Ez du soilik eskolaren bilakaera erakusten, baizik
eta zorrotz abiatzen da eskola bakoitzaren deskribatzera, koka-
pen geografikoaren berri emanez, eta eskolaren garapenaren, ira-
kaslearen, ikaslearen eta irakaskuntzaren xehetasunetan jarriz
begia; aipatzeko moduko meritua dena, esaten duen oro oinarri-
tzen baita eskolaren errealitateari buruzko datu frogagarrietan.

Baserrietako seme-alaba askok bizi izan duten eskola nolakoa
izan den jakitera gerturatzen gaitu; ikasle askoren memorian
ondo gordeta dagoena, eta zaharren kontuetan askotan entzuten
ahal izaten duguna oraindik, euren haurtzaroa eskola horiek mar-
katu baitzuten, pairatu zituzten ankerkeria guztiengatik batik bat.
Eskola horien memoria berreskuratu du Joxe Garmendiaren lanak
deskribapen eta argazkien bidez, denboran hurbil izan arren gal-
dutzat ematen dugun eskola baten oroitzapenak dakarzkigu.

